Коми Республикалы сетасны содтӧд сьӧм сборнӧйӧ спортсменъясӧс дасьтӧм вылӧ

Россияса Веськӧдлан котырлӧн тшӧктӧм серти, Коми Республикалы сетісны содтӧд сьӧм субсидияясӧн спортивнӧй организацияяслы адреснӧя отсалӧм вылӧ, кодъяс дасьтӧны странаса сборнӧй командаяслы спортивнӧй резерв, 5,7 миллион шайт мында.

Документ серти, Коми Республика – россияса вит дінмуяс пӧвстын ӧти, кодлы сетісны ыджыд субсидия. Унакодь сьӧм сідзжӧ сетӧма Сахалинскӧй обласьтӧ – 7 миллионысь унджык сьӧм, Ханты-Мансийскӧй автономнӧй кытшӧ да Саха Республикаӧ (Якутия) – 6,9 миллион шайт, Кабардино-Балкарскӧй Республикаӧ – 5,8 миллионысь унджык сьӧм. 

“Быд во дінмуяслы сетӧны базӧвӧй спортын спортсменъясӧс сӧвмӧдӧм да дасьтӧм вылӧ отсӧг. Мындаыс, кыдзи век, артавсьӧ странаса сборнӧй командаӧ пырысьяс лыд да кандидатъяс серти. Таво миян республикалы сетісны тӧдчымӧн унджык. Менам видзӧдлас серти, тайӧ – республикаса Юралысь Вячеслав Гайзерлӧн федеральнӧй тшупӧдын удж нуӧдӧм, миян спортсменъяслысь да став отрасльлысь интересъяс дорйӧм кузя стратегия збыльмӧдан бӧртас. Медводз отсалӧны налы, коді и ачыс зільӧ мыйкӧ вӧчны. Федеральнӧй сьӧм – тайӧ ыджыд отсӧг дінмуса спорт сӧвмӧдӧмын”, - пасйис Коми Республикаса спорт да мортӧс ёнмӧдан агентствоса юрнуӧдысь Николай Гордеев.

Сетӧм сьӧмсӧ босьтасны Дінмуса спортивнӧй сборнӧй командаяс дасьтан шӧринъяс. Субсидияясӧ сетасны сы вылӧ, медым ӧтув сьӧмӧн могмӧдны базӧвӧй олимпийскӧй да паралимпийскӧй спорт сикасъяс серти тренировкаяс нуӧдӧмын рӧскод обязательствояс, Россияса первенствояс нуӧдігӧн могмӧдны спортсменъясӧс сёян-юанӧн да оланінӧн, кыпӧдны мортӧс ёнмӧдан да спорт юкӧнын уджалысь специалистъяслысь квалификация, ньӧбны оборудование, инвентарь да экипировка.

Коми Республикалы базӧвӧй спортӧн лоӧ лызьӧн котралӧм. Талун вылӧ Россияса сборнӧйясӧ, сы лыдын и паралимпийскӧйясӧ, кандидатъяс списокӧ пырӧ дінмуысь 14 спортсмен.

